
Gode medlem i LNK.  

 



Noregs Mållag har bedd oss om å senda ut to fråsegner som vart vedtekne på landsmøtet deira i 

april. Fråsegene ligg ved (sjå under). 

Med helsing 

Vidar Høviskeland 

dagleg leiar i LNK 

Til nynorskkommunane  

Frå landsmøtet i Noregs Mållag, april 2016  

  

På landsmøtet i Noregs Mållag i Bergen vedtok utsendingane to oppmodingar til 

nynorskkommunane i Noreg.  

  

NYNORSK FOR VAKSNE INNVANDRARAR 
Noregs Mållag sette hausten 2015 i gang kampanjen «NyNorsk – kampanje for 

nynorskopplæring for vaksne innvandrarar». Ikkje lenge etter gjorde fem kommunar vedtak om 

dette: Voss, Ullensvang, Hjelmeland, Årdal og Flora. Det er no 42 kommunar med 

nynorskopplæring for vaksne innvandrarar. 

 

Folkeveksten i landet vårt kjem i dag av innvandring. Innvandrarar er viktige tilflyttarar for heile 

Distrikts-Noreg. Det er viktig at dei som buset seg i nynorskkommunar, lærer seg det lokale 

språket. Nynorskopplæring av innvandrarar vil setja dei betre i stand til å forstå norske dialektar 

og såleis verka til betre integrering. 

 

Noregs Mållag oppmodar alle nynorskkommunane om å gje nynorskopplæring til vaksne 

innvandrarar. 

NYNORSK I OFFENTLEGE ANBOD 
Kommunar med nynorsk som tenestespråk sikrar lik og føreseieleg bruk av språk for innbuarane. 

Men når tenester vert lagde ut på anbod og private verksemder tek over kommunale oppgåver, 

fell bruken av nynorsk ofte ut.  

Private verksemder har ikkje plikt til å føre ei språklinje eller ein språkpolitikk. Då er 

språkbruken ofte tilfeldig, eller vert lagd opp etter overordna føringar eller vanar. Som regel 

endar mange opp med bokmål i det som eigentleg er eit nynorskområde. Dette kan gjelde til 

dømes private barnehagar, kollektivtilbod, ferjesamband, energiselskap, reinhaldsverk, 

helseteneste eller IKT-tenester. 

Landsmøtet i Noregs Mållag oppmodar nynorskkommunar til å krevje at dei som leverer anbod 

og tenester, brukar nynorsk. 

 

Problemet har vorte synleg mellom anna der private barnehagekjeder tek over drifta 

av kommunale barnehageplassar i nynorskkommunar. Der er mange døme på at dei private 

verksemdene nyttar bokmål. Ofte er dette eit av dei tidlegaste møta både foreldre og born har 

med ei offentleg teneste.  

  

Når private verksemder får ansvar for bruk av språk frå barnehage til ungdomsskule, må 

kommunane som slepp dei til, passe på at dei tek vare på nynorsken. 

  

 


